
OSTVARENI I RASPOREĐENI JAVNI PRIHODI NA NIVOU FEDERACIJE BIH 

 

U periodu januar-juni 2012. godine, ukupno naplaćeni i raspoređeni javni 
prihodi po osnovu poreza, taksi, posebnih naknada, doprinosa i ostalih prihoda, na 
nivou Federacije BiH iznosili su 3.110,7 miliona KM (tri milijarde, stotinu i deset 
miliona i sedam stotina hiljada konvertibilnih maraka), što je 2% ili za 70,7 miliona 
KM više u odnosu na prvo polugodište 2011. godine. U navedeni iznos nisu 
uključena sredstva na ime servisiranja vanjskog duga i sredstva po osnovu 
finansiranja. 

Ostvareni prihodi federalnog, kantonalnih i općinskih budžeta iznosili su 
1.753,3 miliona KM (jednu milijardu, sedam stotina pedeset i tri miliona i tri stotine 
hiljada konvertibilnih maraka), sa zabilježenim rastom od 4% ili 62,7 miliona KM u 
odnosu na prošlu godinu. Prihodi Budžeta Federacije BiH veći su za 22% u odnosu 
na januar-juni 2011. godine, odnosno za 114,2 miliona KM, dok su kantonalni i 
općinski budžeti zabilježili pad za 4%, odnosno 5%, što u zbiru iznosi 51,5 miliona 
KM manje u odnosu na prošlu godinu. 

Prihodi vanbudžetskih fondova u navedenom periodu iznosili  su 1.290,7 
miliona KM, što je na približno istom nivou, kao i u istom periodu prošle godine. 

Ostali korisnici javnih prihoda ostvarili su prihode u iznosu od 66,7 miliona 
KM, sa rastom od 4% ili za 2,7 miliona KM u odnosu na isti period prošle godine. 

I. BUDŽET FEDERACIJE BOSNE I HERCEGOVINE 

 

Ukupni porezni i neporezni prihodi Budžeta Federacije BiH ostvareni su u 
iznosu od 626,8 miliona KM, sa rastom od 22% ili 114,2 miliona KM u odnosu na 
januar-juni 2011. godine. U navedeni iznos uključeni su i prihodi od GSM licence u 
iznosu od 52,2 miliona KM, ostvareni u prvom polugodištu 2012. godine.1 Kada bi se 
ti prihodi izuzeli iz gore iskazanog ukupnog ostvarenja, ukupni porezni i neporezni 
prihodi Budžeta FBiH iznosili su 574,6 miliona KM, što predstavlja rast od 12% ili 
za 61,9 miliona KM u odnosu na 2011. godinu.   

Ukoliko ukupnim poreznim i neporeznim prihodima, uključujući i GSM licencu 
dodamo sredstva na ime servisiranja vanjskog duga u iznosu od 111,4 miliona 
KM ukupni prihodi Budžeta Federacije iznosili su 738,2 miliona KM.  

Sredstva po osnovu finansiranja Budžeta Federacije BiH iznosila su 156,5 
miliona KM, a odnose se na sredstva iz emisije trezorskih zapisa i obveznica.  
Zajedno sa navedenim sredstvima ukupni prihodi Budžeta Federacije iznose 
894,7 miliona KM. 

 
                                            
1  Uplata prihoda od GSM licence vrši se prema Odluci o prenosu sredstava od GSM licence ("Službene novine 
Federacije BiH", broj 21/12), koju je donijela Vlada Federacije BiH 

a) POREZNI PRIHODI 
 

Ukupni porezni prihodi Budžeta Federacije BiH ostvareni su u iznosu od 540,7 
miliona KM i manji su za 1% ili 7 miliona KM u odnosu na isti period 2011. godine. 

Indirektni porezi ostvareni su u iznosu od 507,9 miliona KM. Strukturu ukupno 
ostvarenih prihoda po osnovu indirektnih poreza čine: 

§ Prihodi od indirektnih poreza za funkcionisanje Budžeta Federacije BiH u 
iznosu od 396,5 miliona KM sa zabilježenim padom od 5% ili 21,2 miliona 
KM u odnosu na prethodnu godinu 

§ Sredstva na ime servisiranja vanjskog duga u iznosu od 111,4 miliona 
KM, što je za 10% ili 10,2 miliona KM više nego u 2011. godini 

Prihodi po osnovu poreza na dobit naplaćeni su u iznosu od 32,8 miliona KM sa 
rastom od 14% ili za 4 miliona KM u odnosu na 2011. godinu. 

 

b) NEPOREZNI PRIHODI 
 

Ukupno ostvareni neporezni prihodi Budžeta Federacije BiH iznose 197,5 
miliona KM, što je na nivou tri puta većeg ostvarenja u odnosu na januar – juni  
2011. godine, kada su neporezni prihodi zabilježeni u iznosu od 66,2 miliona KM.  

Kada bi se i ostvarena sredstva od GSM licence isključila iz ukupno 
ostvarenih neporeznih prihoda Budžeta FBiH, bio bi zabilježen dvostruko 
ostvaren iznos ove kategorije prihoda u odnosu na isti period prošle godine, kao 
rezultat iznimnog rasta prihoda od dividendi, koje su u periodu januar - juni 2012. 
godine ostvarene u iznosu od 47,5 miliona KM, dok su u istom periodu prošle godine 
iznosile 44.272 KM, zatim rasta prihoda od krajnjih korisnika, prihoda od 
ostvarenog prometa Lutrije BiH i prihoda od novčanih kazni. Prihodi od naknada 
i taksi u ovom periodu su zabilježili pad od 9%, kao i prihodi od posebnih naknada, 
koji su manji za 4 %, u odnosu na 2011. godinu. 

Sagledavajući ostvarenje prihoda Budžeta Federacije BiH u odnosu na plan 
prihoda prema Budžetu Federacije Bosne i Hercegovine za 2012. godinu („Službene 
novine Federacije BiH“, broj: 3/12), u prvom polugodištu 2012. godine ostvareno je 
47% od ukupnog godišnjeg plana poreznih i neporeznih prihoda, te sredstava 
na ime finansiranja za 2012. godinu, sa 44% ostvarenja poreznih, 59% 
ostvarenja neporeznih prihoda i 45% ostvarenja sredstava finansiranja. 

II. KANTONALNI BUDŽETI 

 

Posmatrano po kantonima, uključujući općine, kantonalne direkcije cesta 
i ostale korisnike javnih prihoda, ukupno ostvareni i raspoređeni prihodi od 
poreza, naknada i taksi, novčanih kazni i ostalih neporeznih prihoda, u prvih šest 
mjeseci 2012. godine iznosili su 1.163,7 miliona KM i manji su za 4% ili 48,1 milion 
KM u odnosu na isti period 2011. godine. 

 

a) POREZNI PRIHODI 
 

Ukupni porezni prihodi naplaćeni su u iznosu od 904,9 miliona KM i manji 
su za 4% ili 34,8 miliona KM u odnosu na prethodnu godinu. 

Kantoni, zajedno sa općinama i kantonalnim direkcijama cesta su po osnovu 
indirektnih poreza ostvarili 683,2 miliona KM, sa zabilježenim padom od 5% ili     
39,3 miliona KM. U navedeni iznos uključene su i izravne uplate, koje se odnose na 
zaostale obaveze poreza na promet i reprogramirane obaveze do uvođenja 
Jedinstvenog računa kod UINO. 

Ostali porezni prihodi iznose: 

- Porez na dohodak 127,6 miliona KM od čega se 122,4 miliona KM odnose 
na naplatu poreza na dohodak, koja je porasla za 2% u odnosu na januar-
juni 2011. godine, dok ostatak od 5,2 miliona KM predstavlja zaostale uplate 
poreznih oblika koji su se primjenjivali prije donošenja Zakona o porezu na 
dohodak 
 

- Porez na dobit 56,6 milion KM sa rastom od 8% ili 4,3 miliona KM 
 

- Ostali porezi (porezi građana i ostali porezi) 37,5 miliona KM sa rastom od 
0,5% ili 0,2 miliona KM 
 

 

b) NEPOREZNI PRIHODI 
 

Neporezni prihodi ostvareni su u iznosu od 258,8 miliona KM sa iskazanim 
padom od 5% ili 13,3 miliona KM u odnosu na prvo polugodište 2011. godine. U 
strukturi neporeznih prihoda naknade i takse naplaćene su na približno istom 
nivou kao i prethodne godine, dok su posebne naknade zabilježile pad od 3%, 
novčane kazne pad od 6% i ostali neporezni prihodi pad za 11%. 

III. VANBUDŽETSKI FONDOVI 

 

U prvih šest mjeseci 2012. godine ostvareni prihodi vanbudžetskih fondova 
iznosili su 1.290,7 miliona KM, što je na približno istom nivou kao i u 2011. godini. 

Od ukupno ostvarenih prihoda vanbudžetskih fondova: 

- Doprinosi za PIO/MIO naplaćeni su u iznosu od 717,7 miliona KM 
 

- Doprinosi za zdravstveno osiguranje u iznosu od 514,7 miliona KM 
 

- Doprinosi za osiguranje od nezaposlenosti u iznosu od 58,3 miliona KM 
 

 

 

 

 

  

Kanton

DOPRINOSI ZA 
ZDRAVSTVENO 
OSIGURANJE

DOPRINOSI ZA 
OSIGURANJE OD 

NEZAPOSLENOSTI 

 DOPRINOSI ZA 
PIO/MIO

UKUPNO

Unsko-sanski kanton 32.833.577 2.928.862 35.762.439
Posavski kanton 6.251.156 477.766 6.728.922
Tuzlanski kanton 86.783.414 7.645.074 94.428.488
Zeničko-dobojski kanton 68.004.095 5.521.255 73.525.350
Bosanko-podrinjski kanton 6.402.735 568.335 6.971.070
Srednjobosanski kanton 35.971.787 3.131.849 39.103.636
Hercegovačko-neretvanski kanton 50.920.880 4.424.746 55.345.626
Zapadno-hercegovački kanton 16.695.829 1.588.621 18.284.450
Sarajevski kanton* 154.183.824 13.707.249 167.891.073
Kanton 10 11.124.327 966.873 12.091.200

Ukupno- kantoni 469.171.624 40.960.630 510.132.254
Federalni zavodi 45.509.587 17.301.830 717.745.111 780.556.528

Ukupno 514.681.211 58.262.460 717.745.111 1.290.688.782

Ukupno naplaćeni prihodi vanbudžetskih fondova u periodu januar-juni 2012. godine



7 
 

IV. RASPODJELA PRIHODA SA JEDINSTVENOG RAČUNA 

 

a) PRIHODI OD INDIREKTNIH POREZA 

 

Federaciji BiH u periodu januar-juni 2012. godine sa Jedinstvenog računa je 
doznačeno 1.206,7 miliona KM prihoda od indirektnih poreza. Po odbitku 
sredstava na ime servisiranja vanjskog duga u iznosu od 111,4 miliona KM, 
raspoloživa sredstva sa Jedinstvenog računa iznosila su 1.095,3 miliona KM što 
je za 5% ili 58,7 miliona KM manje nego u prethodnoj godini. 

Ukoliko se navedenom iznosu dodaju i izravne uplate, koje se odnose na 
zaostale obaveze poreza na promet i reprogramirane obaveze do uvođenja 
Jedinstvenog računa kod UIO, ukupni raspoloživi prihodi Federacije BiH po 
osnovu indirektnih poreza iznose 1.096,8 miliona KM. 

 

b) PRIHODI OD PUTARINE 0,10 KM/l 

 

Prihod po osnovu putarine od 0,10 KM/l prikuplja se na podračunu 
Jedinstvenog računa, a Federaciji BiH se raspoređuje  59% ukupno raspoloživih 
sredstava za raspodjelu i uplaćuje na poseban namjenski transakcijski račun za 
autoceste.  

U periodu januar-juni 2012. godine, od ukupno prikupljenih prihoda od putarine 
raspoloživih za raspodjelu, u iznosu od 47,1 milion KM, Federaciji je doznačeno 27,8 
miliona KM, što predstavlja 2,7 % manje nego u istom periodu prošle godine. 

 

 

 

 

 

 

 

 


